Vedlegg 1 Planmalen

Plan for eksperimentet. Gruppe 

Denne malen skal vere ei hjelp for deg når du skal planleggje testen. Alle setningar som er skrive i kursiv (skråskrift) skal du fullføre. Under kvar påbegynt setning står det ein hjelpetekst som forklarar kva du skal skrive. Viss du treng meir hjelp kan du sjå på eksempel på planen som ligg ved.

Når heile planen er ferdig, kan du fjerne hjelpeteksten.
Problemstilling

Vi vil prøve å finne ut  ...

Når du fullfører denne setninga lager du ei problemstilling. Problemstillinga fortel kva du skal finne ut,  kva du skal undersøke eller kva du skal prøve ut. 

Kva trur du vil skje? (Hypotese)

Det eg trur vil skje er at ...

Når du fullfører denne setninga, har du laga ei hypotese. Vi kunne og ha kalla det ei gjetting om kva du trur vil skje.

Eg trur dette vil skje fordi ...

Her skal du lage ei forklaring til gjettinga di. Kvifor trur du at det du gjetta er sannsynleg? Hugs at eksperimentet ditt skal teste ut om denne hypotesa (gjettinga) er god.

Utstyrsliste

Eg treng følgjande utstyr:

Her skal du  lage ei liste over utstyret som du treng.  Du kan godt vente med å skrive denne lista til du har planlagt metoden

Forslag til metode

Det eg har tenkt å gjere er ...

Du skal her skildre kva du vil gjere i eksperimentet ditt.  Dette  kallar vi for  din eksperimentelle metode. Skildre i detalj korleis du vil gå fram.

Det eg vil måle eller sjå etter er ...

Her skal du skrive ned kva du skal sjå etter for å finne ut om hypotesa di er god. Skriv og ned kva for måleutstyr du brukar og korleis du brukar det. Hugs at alt du måler eller observerer må på ein eller anna måte noterast ned undervegs.

Eg vil gå fram på denne måten fordi ...

Her skal du forklare kvifor du har valt å gå fram på din måte. Kvifor kan denne metoden sei noko om hypotesa du har laga?

For at eksperimentet ikkje skal være farleg, eller for at utstyr ikkje skal bli øydelagt, vil eg passe på at ...

Det er viktig at ingen blir skada, og at ikkje utstyr vert øydelagt.  Skriv ned kva for  førehandsreglar du vil ta.

Til slutt les du gjennom teksten og ser etter at du er nøgd. Viss du meiner planen er bra nok kan du  slette hjelpekommentarane. Planen må visast og godkjennast av læraren før du skriv den ut.
Vedlegg 2 Døme på korleis planmalen kan brukast til ballongeksperiment

Plan for eksperiment. ”Kva skjer viss ein kjøler ned lufta i ein ballong”

Dette dømet skal vere ei hjelp for deg når du skal planlegge testen. Alle avsnitt byrjar med same setninga som malen du arbeider med. I dette dømet har eg vist korleis du lagar plan for  ballongeksperimentet de hadde i 8. klasse.

Problemstilling

Vi vil prøve å finne ut Korleis det går med ein ballong viss du kjøler den ned.

Kva trur du vil skje? (Hypotese)

Det eg trur vil skje er at når du kjøler ballongen ned, vil den bli mindre

Eg trur dette vil skje fordi  ballongen vert mindre fordi når lufta inni ballongen vert avkjølt, minkar trykket inni ballongen .

Utstyrsliste

Eg treng følgjande utstyr:

· Måleband

· ballong

· tusj 

· sterke lunge

Forslag til metode

Det eg har tenkt å gjere er å blåse opp ballongen inni eit varmt klasserom. Deretter måler eg kor stor omkrinsen til ballongen er. Når ballongen er målt heng eg den ut i kulda, og måler omkrinsen ute etter det har gått 20 minuttar

Det eg vil måle eller sjå etter er om ballongen sin omkrins har auka eller minka etter at ballongen har hengt ute i 20 minuttar.

Eg vil måle omkrinsen målt i cm ved å bruke måleband. Eg vil gjere det med 3 ulike ballongar for å sjå om eg får likt resultat kvar gong

Eg vil gå fram på denne måten fordi viss eg tek ballongen ut i kaldt vær vil  temperaturforskjellen mellom lufta som eg blåste inn i ballongen og temperaturen ute vere så stor at ballongen blir nedkjølt. Ved å måle før og etter nedkjølinga vil eg kunne gje svar på kva som vil skje med ballongen.

Det er ikkje forbunde noko fare med dette eksperimentet.

